
SAOPŠTENJE ZA MEDIJE: 

   

Javnosti predstavljena Koalicija 'Pod lupom' 

 

Na press konferenciji u Sarajevu predstavljena je koalicija 'Pod lupom' koju čini 

sedam nevladinih organizacija sa područja Bosne i Hercegovine, a koja će ove 

godine organizovati masovno građansko nestranačko posmatranje Općih izbora. 

Koalicija 'Pod lupom' – za slobodne i poštene izbore, organizirat  će nekoliko hiljada 

posmatrača te 42 dugoročna posmatrača koji će biti raspoređeni na cijeloj teritoriji 

zemlje. 

U svom radu Koalicija će nastojati postići nekoliko specifičnih ciljeva: podizanje 

svijesti o izbornim nepravilnostima, podsticanje izražavanja slobodne volje birača, 

objektivno i pravovremeno izvještavanje o izbornom procesu i izdavanje preporuka 

za reformu izbornog zakonodavstva i procesa u BiH, saopćilo je sedam navedenih 

organizacija. 

 

Koalicija će svoje aktivnosti u predizborno vrijeme usmjeriti na posmatranje rada 

izborne administracije (centralne i općinskih izbornih komisija), procesa registracije 

birača, i (pred)izbornih kampanja političkih subjekata, te prijavu nepravilnosti i 

postupanje po istima. Na izborni dan, Koalicija će posmatrati otvaranje biračkih 

mjesta, proces glasanja i utvrđivanja rezultata glasanja, te rad izborne administracije 

u cijeloj zemlji. U postizborno vrijeme, Koalicija će pratiti primljene primjedbe i 

prigovore na izborni proces, formiranje novih vlada, te dati preporuke i zagovarati 

unapređenje izbornog zakonodavstva i procesa u BiH. 

 

 



 
 

 

 

"Pozivam ovim putem sve građane i građanke Bosne i Hercegovine starije od 18 

godina da nam se pridruže i prijave se za posmatranje izbora, i time i sami doprinesu 

njihovom zakonitom odvijanju, te utiču na smanjenje nepravilnosti koje smo imali 

prethodnih godina", rekao je direktor projekta 'Pod lupom' Dario Jovanović. 

 

Domaći nestranački posmatrači će putem Koalicije 'Pod lupom' imati priliku pratiti 

sve faze izbornog procesa, i to na nepristrasan način, uzimajući u obzir sve političke 

aktere, sa potrebom da kao građani ove zemlje osiguraju fer i poštene izbore. 

 

"Izbori trebaju biti ono što najčešće opisujemo kao 'praznik demokratije' i u interesu 

je i naših i svih ostalih posmatrača da oni prođu u najboljem mogućem redu, na fer i 

korektan način. Postoji potreba za nestranačkim posmatranjem izbora zbog 

nepravilnosti koje su se dešavale u prethodnim izbornim ciklusima. Ipak, najveća 

odgovornost je na političkim partijama oko toga kako će izbori proteći, ali svima 

trebaju biti cilj slobodni i pošteni izbori", kazao je na press konferenciji Vehid Šehić, 

predsjednik Strateškog odbora Koalicije 'Pod lupom'. 

 

Koalicija 'Pod lupom' djelovat će iz Glavnog ureda u Sarajevu i sedam regionalnih 

ureda kojima će pokrivati kompletnu teritoriju BiH. 

 

Prijave za nestranačko posmatranje izbora počet će se primati od 15. jula putem 

besplatne telefonske linije o čemu će javnost biti blagovremeno obavještena.  

 

 


